
                 

 A te ghjà poni dì beddha illu mundu 

 La stella di lu mari e di l’amori. 

  1 

Tu di la primmaéra sé’ la rósa 

Luna par abbaglià li bè tarrèni 

L’aurora, la stella luminósa 

Chi di lu mari abbagli li sireni 

D’amori rispiranti fatti spósa 

Manda un colpu di spada a li cateni 

Da li peni d’un pettu moribundu 

Sò abbalti li ghjanni di lu córi 

  

 A te ghjà poni dì beddha illu mundu 

 La stella di lu mari e di l’amori. 

  2 

Tu di lu mari li sireni abbagli 

Di l’ugghjètti tarrèni sé’ la Dea 

Da la tó’ cara mandi li spiragli 

Ch’abbagli li sireni in fundu d’èa 

Cantu sé’ beddha candu ridi e cagli 

Chi t’ama ca’ d’amà no à vidèa 

Lu soli ill’èa illu mari profundu 

Passa e t’accumpagna illu só’ splandóri 

  

 A te ghjà poni dì beddha illu mundu 

 La stella di lu mari e di l’amori. 

  3 

Tu isplandi illa tarra e luci dai 

Tu insembi cu’ l’astri ti rinói 

Si n’à lu soli d’infucati rai 

Ni tramandani ancóra l’occhji tói 

Pa’ la rarittù e viltù ch’ài 

L’alburu di lu soli saltà pói 

Dapói chi lu soli ghjira intundu 

Dugna mani t’arréca li só’ fiori 

  

 A te ghjà poni dì beddha illu mundu 

 La stella di lu mari e di l’amori. 

  4 

Tu risplandi illa tarra e illu mari 

A te ti póni dì la beddha stragna 

Candu la stella mattutina appari 

Da l’orienti, accò la tó’ cumpagna  

L’occhji tói ridendi sò irrari 

Palchì nisciun biddhèsa ti gadagna 

Tu sé’ la beddha stragna chi sigundu 

Si nni ‘èni cun técu dugna córi 

  

 A te ghjà poni dì beddha illu mundu 

 La stella di lu mari e di l’amori. 

